
肘後備急方 

治卒患胸痺痛方第二十九 

原文 

胸痺之病，令人心中堅痞忽痛，肌中苦痺。絞急如刺，

不得俯仰，其胸前皮皆痛，不得手犯，胸滿短氣，咳嗽引痛，

煩悶自汗出，或徹引背膂，不即治之。數日害人，治之方。  

用雄黃，巴豆，先搗，雄黃細篩，納巴豆，務熟搗，相

入丸如小豆大，服一丸不效，稍益之。  

又方，取枳實搗，宜服方寸匕，日三，夜一服。  

又方，搗栝蔞。大者一枚，切薤白半升，以白酒七升，

煮取二升，分再服，亦可加半夏四兩，湯洗去滑，則用之。  

又方，橘皮半斤，枳實四枚，生薑半斤，水四升，煮取

二升，分再服。  

又方，枳實，桂等分，搗末，橘皮湯下方寸匕，日三服。  

仲景方神效。  

又方，桂，烏喙，乾薑各一分，人參，細辛，茱萸各二

分，貝母二分，合搗，蜜和丸，如小豆大，一服三丸，日三

服之。  

若已瘥複發者。  



下韭根五斤，搗，絞取汁，飲之愈。 

 

註釋 

附方 杜壬治胸膈痛徹背，心腹痞滿，氣不得通及治疾嗽。  

大栝蔞去穰，取子熟炒，別研，和子皮，麵糊為丸，如梧桐子大，米飲下十

五丸。 

 

 


